
ЎҚУВЧИЛАРНИ АҲЛОҚИЙ ТАРБИЯЛАШДА “ҚОБУСНОМА”АСАРИНИНГ АҲАМИЯТИ

Давлатимиз раҳбари узлуксиз таълимни ташкил этишда унинг жаҳон талаблари даражасида бўлиши ҳамда унинг юксак маънавият заминида қурилишига катта аҳамият бериш кераклигини таъкидлар экан, Давлат таълим стандартларини жорий этиш ва унинг механизмини ишлаб чиқиш нақадар муҳимлигига эътиборни қаратди. Бу талаблардан келиб чиқиб ёшларимизнинг тегишли ихтисосликлар бўйича чуқурлаштирилган билимларга эга бўлиши, мустақил ва ижодий фикрлаш салоҳиятига эга бўлган шахс даражасига кўтарилишлари, ўз фикрларини  изчил тарзда ёзма ва оғзаки баён эта олишлари, билимларини мунтазам янгилаб, ошириб боришлари, мустақил ва ижодий фикрлай олишлари, ўз миллатини ва Ватанларини севишлари, миллий қадриятларни, буюк алломаларимиз қолдирган ноёб дурдоналарни ҳурмат қилишларини тақазо этади. Бу албатта, биринчи галда халқ таълимининг пойдевори бўлмиш бошланғич синфларга бевосита тааллуқлидир. Бола илм-фан асосларини, саводхонликни шу босқичда ўрганади. 

Ўқувчиларни нутқини ўстириш, шу асосда уларнинг бадиий сўз  қатидаги маъноларни илғаш салоҳиятини кучайтириш, бадиий асарни ўқиш асносида ундаги руҳият қатламларини ҳис этиш ва ижодий ўзлаштиришга эришиш она тили ва адабиёт таълимидаги энг долзарб муаммолардан бири бўлиб келган. Маълумки, бадиий адабиётда битмас-туганмас маърифий, ахлоқий-маънавий, бадиий-эстетик имкониятлар мавжуд бўлиб, улар ўқувчи шахсининг шаклланиши, такомили ва камолга етишувида жуда катта таъсир кўрсата олади. Бошланғич синф ўқиш дарсларида буюк алломалар ижодини ўргатиш ўқувчиларни мустақил фикр юритишга, эркин фикрлашга, уларнинг дарсдаги фаолликларини оширишга эришишни таъминлайди. Кайковуснинг «Қобуснома» достони туркий халқлар адабиёти тарихида муҳим ўрин эгаллаган дурдона асарлардан бири. Дарҳақиқат, бугунги кунда XI асрда яшаб ижод этган, маърифат сарчашмалари дурдоналарини жаҳонга ёйган, мутафаккир Амир Унсурмаолий Кайковуснинг маънавий мерослари нафақат аҳли дин орасида, балки, дунёвий илм соҳиблари, кенг миқёсдаги аҳли жамоа орасида ҳам ўз қадрини топган. Кайковус ўз даврида муҳим илмий ва тарбиявий аҳамиятга эга бўлган бир қанча асарлар ёзган. Бу асарлар ичида Шарқ оламида «Қобуснома» асари диққатга сазовордир. Кайковус бу асарини 1082-1083 мелодй, 475 ҳижрий йилида, яъни  62 га кириб, каксайиб қолган пайтида ёзди. 

         Кайковуснинг ҳаёти ва ижодини ўрганишнинг ҳозирги аҳволи бевосита мустақиллигимиз билан боғлиқдир. Бошланғич синфларда адиб асарларига мурожаат қилиш мустақилликкача бўлган даврда учрамайди. Бунга мустақилликдан кейин имкониятлар очилди. Умумий ўрта таълим бошланғич учинчи ва тўртинчи синфларида Кайковуснинг «Қобуснома» достонидан парча матнларни ўрганиш кўзда тутилган. Учинчи синфда унинг «Ота-онани ҳурматлаш ҳақида» матни, тўртинчи синфда эса «Ота ва она ҳақини билмак зикрида» мавзусидаги матнлари берилган. Бу мантларни ўрганиш учун Давлат таълим стандартида ҳар бир мавзу учун 1 соатдан вақт ажратилган. Кайковус фақат туркий халқлар адабиёти тарихида эмас, балки жаҳон адабиёти тарихида ҳам ўчмас из қолдирган буюк адибдир. У ёзиб қолдирган «Қобуснома» асари жаҳон адабиётининг энг гўзал намуналаридан биридир. Кайковуснинг «Қобуснома» китобини Машриқ маликлари-ю, мочинлар беги, яна қанча-қанча билимли, заковатли кишилар бу китобни бир-бирларига оширишган. Бугина эмас, уни хазинасининг энг қимматбаҳо дуру жавоҳирлари сақланадиган хонасига яширишган. Уларнинг мақсади бу китобни авлодлардан авлодларга мерос қолдириб, нодонлар қўлига тушиб қолишнинг олдини олишдир. 

Ушбу китобнинг тарбиявий таъсири беқиёс. Чунки китоб сўзлари кишининг қўлидан тутади, уни эзгу йўлга бошлайди. Бу ҳикматни кўплаб китобларни ўқиган одамгина англаб етади. Кайковус ўз замонасининг донишманди мутафаккири, илғор фикрли файласуфи эди. У ўз асарида илм-фан, билим ва заковатга алоҳида эътибор билан ёндошади. Ота-она фарзанди учун «Ўлимга ҳам тайёр» туришини таъкидлайди. Айни замонда ота-онанинг кўнглини ранжитмасликка, уларни ҳурмат қилишга ва ширин сўзлар билан муносабатда бўлишга ундайди. 

«Қобуснома»нинг 6-бобида муаллиф ўз фарзандига тўғрисўзлик, мулойимлик, беҳуда сўзламаслик, кишиларга яхшилик қилиш, ёмон одамлар билан юрмасликка уқтиради. Кайковус мағрурликни, такаббурликни қоралайди. Кайковуснинг фикрича, тарбиядан мақсад инсонни ҳозирги замон ва келажак учун яроқли шахс қилиб етиштиришдир. Масалан:

Эй фарзанд, билгилким, ақл юзасидан фарзанд ота-онани иззат ва ҳурмат қилиш  вожибдур, ненингким унинг асли ота ва онадур. Ота ва онани нима учун ҳурмат қилурман деб кўнглингга келтурмағил, билғилки, улар сенинг учун ўлимға ҳам тайёр турадилар. Ҳар фарзандки, оқил ва доно бўлса, ҳеч вақт ота-онанинг меҳр ҳақини адо қилмоқдин ҳоли бўлмағусидир. Ота-она фармонбардордур. Бу фармонбардорликда ҳам иш бўлғай ва ҳам фармон бўлғай. Ота-онанинг иши сени парвариш қилмоқдур ва сенга яхшилик ўргатмоқдур. Эй фарзанд, шул важдин ота-онангни сағал ҳам ранжитбағил.

Айтишларича, амирал мўъминин Алидан сўрадиларки, «Фарзандда ота-онанинг ҳақи қанчадур?» Ҳазрат Али деди: «Ҳақ таоло бу адабни Расулнинг ота-онаси ўлумида кўргузди. Нединким, бу хазрат ота-онасининг ҳаётлик айёмин топса эрди, уларни ўзидан илгари тутмоқ, уларнинг ҳақини билмоқ ва уларга фарзандик юзидан тавозеъ кўргузмак вожиб бўлар эрди». Бас, ота-онанинг ҳақига дин нуқтаи назаридан риоя қилмасанг ҳам ақл юзидан мурувват юзидан риоя қил ва кўрғил: ота-она аслида сени жон ва дил била парвариш қилмишлар. Агар улар ҳақида камчиликлар қилсанг, тақсир кўргузсанг, сен ҳеч яхшиликка сазовор эмасдурсан, нединким ҳар киши аслини яхшилиғин билмаса, ўзганинг ҳам яхшилиғин билмағусидир. Ўз фарзандини сенинг ҳақингда қандай бўлишини тиласанг, сен ҳам ота-онанг ҳақида шундай бўлғил, нединким, сен ота-онангга нима иш қилсанг, фарзандинг ҳам сенинг ҳақингда шундоқ иш қилур. Дарахтни ҳар қанча тарбият қилсанг, меваси шунча яхшироқ ва ширинроқ бўлур. Она онага иззат ва ҳурматни қанча кўп қилсанг, уларнинг дуоси шунча тезроқ мустажоб бўлур. Зинҳор мерос олмоқ ҳирси била ота-онанг ўлимин тиламоғилки, уларнинг ризқи билан сенинг ризқинг етишур. Ота-онанинг ўлимини  тиламағил, чунки ота-она ўлмай юрсалар ҳам ризқинг етишавради, нединким, ризқ мақсумдур
 ва азоб-уқубат билан зиёда бўлмағусидир. Ҳолиаҳволи сендин яхшироқ бўлғон кишиларга қарамағил, ҳоли-аҳволи сендан ёмонроқ бўлғон кишиларга қарағил.

Ҳеч қачон кўп гапирма. Жуда оз сўзла. Туман сўз тугунини битта сўз билан ёзиб юбор, яъни, оз сўзларга кўпроқ маъно сиғдириш пайидан бўлгин. Чунки: 


Киши сўз туфайли бўлади малик,


Ортиқ сўз бу бошни этади эгик.

Ортиқча айтилган сўз киши кўнглига малол. Аммо сўзламаслик ҳам мумкин эмас. Бу ҳолда соқов деган номни ортириб олиш мумкин. Шунга кўра ўртача йўриқ тутиш лозим. Йўриқни ўртача тутган одам қут иқболга эришади. Тилнинг келтирадиган нафи жуда кўп. Уларни ғофиллик қилиб қўлдан чиқармаслик керак. Тил гоҳо мақталса, гоҳо сўкишга мос бўлади. Шунинг учун қачон ва қанча сўзласанг ҳам билиб гапир. Гапирган гапинг кўр одамлар учун кўз бўлсин. Назар солиб қарасанг, билимсиз одам кўзи кўр кишига ўхшайди. Унинг кўзини очиш учун билимдан ҳисса бериш лозим. 

Туғилган одам албатта ўлади. Ундан ҳеч бир нишона қолмайди. Лекин унинг номи мангу қолади, тиллардан-тилларга, диллардан-дилларга кўчиб юравиеради. Инсон икки нарса туфайли қарилик нималигини билмайди. Уларнинг бири хуш қилиқ, бошқаси эзгу сўздир. Туғилган одамдан қоладиган мерос – сўз. Унинг ўзи ўлиб кетади. Сўзи эса мангу қолади. Оламдаги барча сўзларни ақл-идрок жамлолмайди. Бироқ керакли сўзларни айтиши учун кишини мажбурлаш шарт эмас. Бу сўзлар мендан кейинги авлодларга мўлжалланган:


Сенга сўзладим мен сўзим, эй ўғил,


Сенга ўгит бердим ўзим, эй ўғил.


Кумуш қолса мерос бўлиб гар сенга,


Уни тутмагин сен бу сўзга тенг-а!


Кумуш ишга тушса олқинар, тугар,


Сўзим ишга тушса олтинлар тўкар. 

Кишидан кишига қоладиган мерос – сўз. Унга амал қилсанг, минг-минг фойда ва нафлар оласан. Заковат ҳар доим шундай уқтиради: дағал сўз киши бошига офат. Ҳасадли сўз кишининг қизил рангини сомонга айлантиради. Сўзлашда хато қилмайдиган одам йўқ. Хатога йўл қўймайдиган одамларни санаб бера оласанми?

Билимсиз кишилар – доноларнинг душмани. Билимсиз доимо доноларга хорлик тилайди. Бу улар кўнглининг туб-тубига чўкиб ётган ҳасад аломати:

Киши фарқи бордир кишидан азим,

          Билимдан бу фарқ деб уқтирар сўзим. 

Сўзни билимдон кишига сўзлаш керак. Билимсизнинг тилини тушуниш қийин. Тўғри, сўзни сўзлагандан ҳар ким хатога йўл қўйиши мумкин. Аммо бу хатони донишмандлар ҳакимлар бартараф этишади. Дунёдаги ҳар бир сўзини ўйлаб, тушуниб, тарозига солиб гапирадиганлар ҳам талай. Уларни тушунганлар эса азиз мўътабар. Олам яхшиликларининг ҳаммаси учун сабаб билимдир. Билим билан хатто кўкка ҳам йўл топса бўлади. Шунинг учун қаерда билим бор экан, сен ўзинингни ўша ерга ёндоштир, ундан баҳра ол. Билим ёт-бегонани ҳам, ўз кишиларингни ҳам улуғлайди:


Яшил кўкдан инди бу бўз ерга сўз,


Сўз билан инсонда ёруғ бўлди кўз.


Киши кўнгли гўё туби йўқ денгиз,


Билим бор тубида, у инжу тенгсиз. 


Билимли билимин қилмаса баён,


Билими ёришмас ўтса ҳам замон.

Доно ва ақли пишган киши билим ва ақл-идрок ҳақида шундай дейди:


Уқув билан олди оламни олган,


Эл-юртнинг дилига билим йўл солган. 

Бундай мисолларнинг кўплаб келтириш мумкин. Буларнинг барчаси асарнинг нақадар катта маърифий-тарбиявий аҳамиятга молик эканлигини кўрсатиб турибди. 

� Мақсум – тақсимланган, бўлинган.





